
Langay-langayan


Ang pagkakatulad sa mismong pagkakaiba at pagkakaiba sa mismong pagkakatulad nga raw ang tinatawag nilang “Analogia.” Ano nga ba ang ibig sabihin nito? Sa unang tingin, parang imposible, parang ironiya ngunit kung ating susuriin mabuti, at ihahalintulad sa ating buhay, sa meron, makikita na nangyayari nga ang mga “imposibleng” ito.

Nasabi sa tula na lumiliyab raw ang langay-langayan, at sumisindi raw ang tutubi. Alam naman nating hindi pwedeng mangyari ito dahil kawawa naman sila, mga nilalang silang nabubuhay at gugustuhin ba nilang masunog at mamatay gamit ang sariling kakayahan? Marahil na ipinapaabot lamang ng tula na nagiging parang bola ng apoy ang isang langay-langayan dahil sa agarang pagbilis nito habang nanghuhuli ng isda, at parang apoy na aandap-andap raw ang tutubi dahil sa angking bilis nito. Pinapakita lamang siguro ng tula na ang lahat ng bagay sa mundong ito, lahat ng mga meron, ay may pagganito; may sari-sariling paraan kung paano gumaganito ang kanilang meron. Sinundan pa ng tula ang mga ito sa pag-awit raw ng mga kwerdas na kinalabit, at ang pagkalantog ng batong nahuhulog. Ngunit, marahil, ang pagtunog raw ng kampana para maiparinig ang pagkasarili nito ang isa sa mga pinakamagandang linya ng tula, dahil naipapakita nito na sa pagganito ng meron, naipapakilala niya o nito ang pagkameron niya. 

Kapag pinalalim pa ng kaunti ang usapan, mahihinuha na sa mga meron at sa pagganito ng mga meron, lumilinaw ang konsepto ng Analogia. Balikan ang langay-langayan at ang tutubi. Magkaibang-magkaiba ang mga ito, ibon ang langay-langayan at insekto ang tutubi, walang sinuman ang magsasabi na magkatulad ang mga ito. Ngunit nasabi na nga kanina, na pwedeng magkatulad rin ang mga ito. Na may pagkakapareho, na parehong nag-aasal apoy kahit hindi naman apoy. At kahit na magkatulad ang mga ito dahil parehong gumaganito, magkaibang-magkaiba pa rin ang pagganito ng mga ito sa isa’t isa.

Sabihin na nating may dalawang tao, si Mike na napakagaling maglaro ng basketbol, at si Stephen, na magaling naman sa Mathematika. Masasabi nating magkaibang-magkaiba sila dahil hindi sila “iisang” tao, ibang-iba ang napili nilang propesyon sa buhay, at marahil, iba ang pamumuhay nila. Ngunit, hindi ba na sa kanilang pagpupursiging maging magaling sa kanilang napiling mga larangan ay nagiging magkatulad na rin sila. Na sa kanilang pagpupursiging maging mas magaling pa sa kung ano man sila ngayon ay nagpapakitang pareho silang tao ng gusto pang lumampas sa kung ano man ang kumakahon sa kanila ngayon? Ito marahil ang sinasabi sa parte ng tula na:

“Bawat mortal na kinapal ay iisa ang tinutungo: ibubunyag ang kakanyahang nananahan sa loob; Sumasarii-pumapasarili, ako ang sinasabi’t sinusunod; Sumisigaw Ako ang ginagawa ko: ito ang ipinarito.”

Na ang bawat tao ay nagmemeron sa abot ng kanyang kakayahan at ipinapakita niya ito sa kanyang pagganito, mga bagay na kanyang ginagawa upang makilala natin na siya ay siya nga. Magkaiba man ang pagganito ng bawat tao, sa aking palagay, pareho naman ang dahilan ng kanilang pagmemeron, ang maging totoo at tunay sa kanilang sarili, na kanilang mapalago at mapalawak ang kanilang pagkatao, para malagpasan ang kanilang mga limitasyon. Mapa-iba man and landas na tatahakin, pareho naman ang pupuntahan. At iyan marahil ang analogia na ipinapakita ng tula.

Balikan ang pagganito ng tao. Nasabi nga na iba’t iba ang paraan, pagganito, para maipakita ng isang tao ang kanyang pagka-meron. At dahil dito, sinasalamin niya ang tunay na meron, marahil sinasalamin niya ang lumalang sa kanya. 

Ano ba ayon sa tula ang pagganito ng tao:

“… tanang kilos niya’y pulos biyaya; Humahakbang ayon sa kung sino sa mata ng Diyos siya- si Kristo- pagkat si Kristo nakalangkap sa laksang lupa, Marikit sa bisig maganda sa matang hindi kanya Sa harap ng ama sa sandaang anyi ng ibat’ibang mukha.”

Madalas sabihin na kahit ano man ang ating gawin, makikita at makikita kung tayo nga ba ang gumawa sa isang bagay dahil naisasalin natin ang ating buong pagkasarili sa isang bagay na ating talagang ginustong gawin. Isang halimbawa nito ay ang mga ginagawa naming mga proyekto at programa sa kurso namin sa Agham pangkompyuter. Halos magkakatulad ang mga paraang aming ginagamit upang matapos ang mga ito, ngunit, pag natapos na lahat, makikitang may mga pagkakaiba sa estilo, pagpili ng mga algorithm na gagamitin, at sa mismong mga salita na gagamitin upang iprograma ang nakatakdang gawain. Lumalabas ang aming mga estilo at hilig sa paggawa ng bawat programa. 

Maihahalintulad rin ito marahil sa sinasabi ng tula na dahil lahat tayo ay nilikha ng Diyos, na “We are made in His image and likeness,” dapat makikita sa atin ang kanyang kalawakan. Tulad nga ng nasa tula, lahat tayong mga linalang ay gumaganito ayon sa kaganapan ng Diyos. at hindi ko kayang lagyan ng kabuluhan ang sinasabi ng tula sa labas ng analogia ng lumalang at linalang. Masasabi kasing napaka-tama na ng mga nakasulat sa tulang ito. Alam naman nating mayroong lumikha sa ating lahat, at marahil, masasabi nga natin na, kung siya nga, sa kanyang kalawakan, ang gumawa sa atin, hindi malayong makakuha tayo ng proporsyon ng kanyang pagkameron. Sinasabi nga rito na ang anak ng Diyos ay nasa ating lahat, kulang na lang ay diretsuhing, “lahat tayo ay mga anak ng Diyos.” At dahil dito, siguradong nakikita sa atin, kahit bahagya lamang ang pagkameron ng mismong nagmemeron, kung ito man ang diyos o hindi. 

Wala naman kasing isang tao ng purong masama. Lahat naman tayo ay may pagganito para sa ikabubuti natin at ng iba. Hindi man tayo magkasundo sa mga gagawin, sa aking palagay, sa dulo ng lahat ng ito, kabutihan pa rin ang ating hangarin.

Tulad na lamang ng marami sa ating mga napag-usapan sa klase. Paano na lamang yung mga taong nagnanakaw para mapakain ang mga nagugutom. Ang mga taong gumagawa ng masama para maisulong ang isang bagay na sa tingin nila ay mas nakakabuti. Oo, at masama nga ang kanilang ginagawa, ngunit, hindi ba mayroon naman ring kabutihan sa kanila? Mahirap kasing maintindihan na may mga taong hindi nakatanggap ng kabutihan sa mismong mabuti. Kasi sa atin mismong pagmemeron, sa ating mismong meron, nakikita sa atin ang proporsyon ng meron. Gaya nga ng sabi sa tula, nakikita sa bawat mukha ng tao ang kagandahan at kabutihan na inialay ng Diyos sa lahat ng tao. Dahil lahat tayo, na nanggaling sa Diyos ay may “diyos” sa bawat isa sa atin.

Gaya nga ng sabi sa libro, ang lahat ng linalang ng lumalang, hindi man maaabot ang lumalang, ay siya namang inaabot ng lumalang. Bawat isa sa atin ay hinahawakan ng lumalang upang ipakita kung ano at paano siya nagmemeron. Hindi man natin kayang ipakita at malaman ang kabuuan ng meron, marahil, sa ating maliit at personal na paraan, makikita natin na tayo ay pwedeng magmeron rin. Na kahit man limitahan tayo ng lugar at panahon, may kakayahan pa rin tayong mapalapit sa ating lumalang, at sa gayon, kahit na ibang-iba tayo sa kanya, sa ating mga pagganito, ay makapareho natin siya.
